
SCHOLAR                                     ISSN: 2181-4147                              VOLUME 1 | ISSUE 28 | 2023  

  
 

https://t.me/openscholar                      Multidisciplinary Scientific Journal                  October, 2023 220 

 

 

XOJAGON-NAQSHBANDIYA TARIQATIDA “HUSH DAR DAM” 

RASHHASINING INSON KAMOLOTIDAGI O‘RNI 

 

Nurmatova Nigora 

BuxMTI, “Ijtimoiy fanlar” kafedrasi dotsenti 

Safoev Jahongir-BuxMTI 716-20 MNT guruh talabasi Summary 

 

Annotatsiya: Ushbu maqolada Xojagon ta’limotiga Yusuf Hamadoniy kiritgan 

“Xush dar dam” birinchi tamoyilining mazmun-mohiyati tahlil qilinib, manbalardan 

kelib chiqib, xojagon-naqshbandiya ta’limoti aynan uning sharofati bilan vujudga 

kelgan, degan xulosalar chiqariladi. hushyorlik, xabardorlik, ishtirok etish orqali 

dunyo ta’limoti. 

Kalit so‘zlar: Tasavvuf, Xoja Abdulxoliq G‘ijduvoniy, “Maqomoti Yusuf 

Hamadoniy”. 

 

Annotation: This article analyzes the essence of the first principle "Khush dar 

dam", introduced by Yusuf Hamadoni into the teachings of Khojagon, and based on 

the sources, conclusions are drawn that it was thanks to him that the teachings of 

Khojagon-Naqshbandiya became a world doctrine through vigilance, awareness, 

involvement. 

Key words: Sufism, Hoja Abdulkholiq Ghijduvoniy, "Maqomoti Yusuf 

Hamadani". 

 

Yurtboshimizning ma’naviyat haqida bildirgan fikriga ko‘ra “Jamiyat 

hayotining tanasi iqtisodiyot bo‘lsa, uning joni, ruhi ma’naviyatdir”. Chunki 

ma’naviy asoslarsiz, ma’naviy negizlarsiz, ma’naviy qadriyatlarsiz, ma’naviy-milliy 

ruhsiz hech bir davlat o‘zining yuksak maqsadlariga erisha olmaydi. Agar biz 

bobolarimiz yaratgan ikkita Renessansning asosiga nazar tashlaydigan bo‘lsak, 

ikkalasida ham o‘sha iqtisodiy rivojlanish bilan ruhiy rivojlanish uyg‘unligini 

ko‘ramiz. Birinchi Renessans davri insonshunoslik ta’limoti namoyandalaridan biri 

Yusuf Hamadoniyning milliy merosimizda o‘z salmoqli o‘rniga ega bo‘lgan ruhiy 

tarbiya borasidagi ta’limoti xalqimiz ma’naviyatining yuksalishiga xizmat qilgani 

shubhasiz.  

Yusuf Hamadoniy xojagon ta’limotiga kiritgan birinchi rashha “Hush dar dam” 

bo‘lib, u xojagon-naqshbandiya ta’limotini hushyorlik, ogohlik, daxldorlik, onglilik, 

voqiflik yo‘lidan borib, jahoniy ta’limotga aylanishiga sabab bo‘ldi. “Hush” – 

hushyor, ogoh, voqif, har bir ishning asli, mohiyatini anglash, zehn ma’nolarida 

kelsa, “dam” – nafas, on, vaqt, zamon mazmunini anglatadi. “Hush dar dam” zohiriy 

va botiniy mazmunga ega rashhadir. “Hush dar dam” mashg‘uloti xayolni jilovlash, 

fikrni bir joyga to‘plashga qaratilgan. Agar fikru xayol jilovlanib, yolg‘iz Allohga 

qaratilmasa, solik keyingi rashhalarga amal eta olmaydi. Zero, Yusuf Hamadoniy 

rashhalari faqat til zikriga emas, dil zikriga asoslanadi. Har nafasda tilni ham, dilni 

ham, fikrni ham Alloh zikri, Alloh yodi egallashi lozim. Zohiran “Hush dar dam” 

insondan har nafasni ongli, to‘laqonli, shukronalik bilan olishni anglatib, insonni 

jismonan va aqlan kamolotga yetkazsa, botiniy ma’nosi har dam, har nafasni 

g‘animat bilib, ilohiy ne’mat sifatida saqlashdir. “Hush dar dam” rashhasini tasavvuf 

ahli turlicha talqin etganlar. “Ahli tariqatning ibodati chiqqan va kirgan nafaslardan 

ogoh bo‘lmoqlikdir”, deydi Boyazid Bastomiy. Sa’duddin Qoshg‘ariy “Hush dar 

dam”ni quyidagicha sharhlagan: “Nafas olmoq va chiqarmoq g‘aflat bilan emas, balki 

huzur va ogohlik yuzasidan bo‘lib, har bir nafas Alloh taolo zikri bilan o‘tsin”. Hazrat 

Bahouddin ta’kidlashlaricha, bu yo‘lda nafas hal etuvchi omildir. Ya’ni, nafas 

olganda xayol na o‘tmish, na kelajakka band, balki xayol o‘tmish va kelajak 

voqealaridan ozod bo‘lishi kerak. Nafasni olish va uni chiqarish, shuningdek, ikki 

nafas o‘rtasini g‘oyat ehtiyot qilish zarur. Zero, nafas g‘ofillik bilan kirib chiqmasin. 

Ruboiy: 

Ey monda zi bahri ilm bar sohil ayn,  

Dar bahr farog‘at astu bar sohil shayn.  

Bardor safi nazar zi mavji kavnayn,  

Ogoh ba bahr bosh bayn un-nafasayn. 

Mazmuni: Ey ilm dengiziga kirmay, uning sohilida qolgan zot, farog‘atni 

dengizdan topasan, sohilda esa baxtu saodat yo‘q. Ikki dunyo jilvasiga nazar solmay 

har nafas olish va uni chiqarish orasida xushyor bo‘l. Bahouddin Naqshband bu 

ruboiyda quyidagi g‘oyani ta’kidlagan: 

"Ogoh zi bahr bosh baynun-nafasayn" 

Mazmuni: 

Dengizdan (ya’ni olam mohiyatidan) nafaslaring orasidagi damda ham ogoh va 

hushyor bo‘lgin. Ya’ni, sen nafasni ogohlik bilan olib, ogohlik ila chiqarish 

amaliyotidan qoniqmasdan bular orasidagi damni ham unumli o‘tkazgin. Inson to‘g‘ri 

nafas olish uchun, avvalo jismoniy quvvatlarni boshqarishni o‘rganadi. Nafas 

yo‘llari, o‘pka quvvati to‘g‘ri ishlasa, miya faoliyati yaxshilanadi, aqliy quvvat ortib 

inson uni ham boshqaradi. Nafasni behudaga ketkazmaslik nafsoniy quvvatlarni 

jilovlaydi va inson nafasi pok, qudsiy bo‘lib, Iso nafasi kabi hayotbaxsh bo‘la boradi. 

Bunday insonni “dami, nafasi o‘tkir” - deb ayta boshlaydilar.  

Buyuk shoir va davlat arbobi Alisher Navoiyning “Agar shohsen – ogoh sen. 

Agar ogohsen – shoh sen” degan g‘oyasi hushyorlik uchun hayotiy tamoyil 

hisoblanadi. So‘z mulkining sultoni “hush dar dam” mohiyatini quyidagi baytda 

to‘g‘ri ochib bergan: 

Moziyu mustaqbilni taammul ayla kam, 

Ne uchunkim dam bu damdir, dam bu dam. 

“Hush dar dam” – har dam, har  nafasda hushyor bo‘lishni anglatuvchi ibora 

bo‘lib u qoida sifatida  nafas olish quvvatini nazorat etish, har bir nafasni idora etib, 

uni ezgulik yo‘liga, haq rizoligi uchun safarbar etishni nazarda tutadi. Hayot - nafas 

olish aktlari tizimidir. Tananing barcha faoliyatlari ichida eng asosiysi nafasdir. 

Chunki tananing barcha boshqa faoliyati shu nafas olishga bog‘liq bo‘lib, unga 

bo‘ysunadi. Nafasni ohangli olish butun tabiat bilan uyg‘un tebranishga olib kelishi 

mumkin va o‘zidagi yashirin quvvatlarning taraqqiyotiga yordam berishi mumkin.  

“Hush dar dam” – har dam, har  nafasda hushyor bo‘lishni anglatuvchi ibora 

bo‘lib, u qoida sifatida nafas olish quvvatini nazorat etish, har bir nafasni idora etib, 

uni ezgulik yo‘liga, Haq rizoligi uchun safarbar  

Yusuf Hamadoniyning “Hush dar dam” rashhasini zohiriy jihatdan ahamiyatini  

quyidagilarda deb asoslash mumkin: 

1. Har bir to‘laqonli nafas qonni tozalaydi, agar u yetarli tozalanmasa, arteriyaga 

yetarli tozalanmasdan o‘zidagi tana qismlaridan olingan iflosliklarni saqlab qaytadi. 

Bu iflosliklar yana organizmga qaytishi esa kasallikka sabab bo‘ladi.  

2. Hushyor nafas olish jarayonida qon tarkibiga kislorodning ma’lum qismi 

kiradi va butun tanaga tarqaladi. Qonda kislorod gemoglabin bilan qo‘shiladi va 

tananing har bir hujayrasiga tarqaladi, ularni tiriltiradi va mustahamlanishiga olib 

keladi. Arteriya qonida 25% kislorod bor. Demak, kislorod tananing har bir qismini 

tiriltiradi, hayot beradi.  

3. Ovqatlarni hazm bo‘lishi, to‘la oziq moddalarning oksidlanishi ularning 

kislorod bilan birikishiga bog‘liq. Ovqat va ichimlikning har bir zarrasi tanada hazm 

bo‘lib ketishidan oldin kislorod bilan oksidlanishi kerak. To‘g‘ri nafas olish mazkur 

jarayon uchun zarur hisoblanadi. 

4. Tananing chiqindilardan tozalanish jarayonida ham kislorod kerak va bu 

nafasni to‘g‘ri olish bilan bog‘liqdir. 

5. Qondagi buzilgan narsalar kislorod yordamida kuyadi va bu jarayon natijasida 

issiqlik hosil bo‘lib, tanada zaruriy harorat hosil qiladi.  

6. Chuqur nafas ichki organ va muskullar mashqidir.  

Ruhiy quvvatlarni idora etish asosida inson kamolga yetadi. Bu rashha insonni 

mohiyatga tomon qadam ba qadam yuksalishga olib boradi. Inson qalb haqiqatiga 

yuzlanadi va tavajjuh holatiga keladi hamda tajalliyni qabul etadigan bo‘ladi. 

Natijada inson faol bo‘ladi, bu jismonan va ma’nan sog‘lom bo‘lishga yordam beradi.  

“Hush dar dam” rashhasi inson botinini va jismu jonini butun borliq bilan 

uyg‘un holatga kiritadi, har bir nafasni saqlab, uning o‘tkinchilik xususiyatini 

abadiylikka bog‘laydigan bo‘ladi. Har bir nafasni andisha qilish, uning haqqini ado 

etishga imkon beradi. Har nafasni oxirgi nafas deb o‘ylash insonni oxirgi nafasga 

tayyor turish holatiga yetkazadi. Bu esa insonda har bir ishni vaqtida qilish 

malakasini paydo qiladi. Inson har nafasdan e’tibor va istig‘for bilan foydalanadigan 

bo‘ladi, vaqtni behuda o‘tkazmaydi. U nafasni behuda o‘tkazish gunoh ekanligini 

anglaydi va uyg‘oq, ogoh bo‘lishga intiladi. Bu esa befarq, betaraf, beparvo, uyquda 

bo‘lish kabi illatdan insonni qutqaradi. Natijada  u nafaslar orasidagi vaqtda ham 

olam mohiyatidan ogoh bo‘ladi, huzur, ogohlik, hushyorlik holati eng oliy ne’mat 

ekanligini anglaydi va ilohiy haqiqat uchun butun kuch va qudratni safarbar etadi. U 

har nafas aql, es-hush, xotirani nazorat etib, uning kuch-qudratini ezgulik yo‘liga 

safarbar etadigan bo‘ladi. Natijada inson chaqqon, hushyor bo‘ladi.  

Tasavvuf ta’limotiga Yusuf Hamadoniy tomonidan kiritilgan “Hush dar dam” 

rashhasiga amal qilish insonni har tomonlama go‘zal va uyg‘un qilib, tashqi 

tomondan va botinan o‘zgarish va kamolotga olib keladi. Buni biz  quyidagilarda 

ko‘rishimiz mumkin: 

- Inson ruhi va jismi ongli nafas olish natijasida  yosharadi, quvvatli bo‘ladi, 

yosh qarish va bevaqt o‘limdan saqlaydi, harakatchan bo‘ladi; 

- to‘g‘ri nafas olish natijasida inson badani ortiqcha tuz, chiqindi, yomon ruh, 

yomon ko‘z, suq, hasaddan poklanadi va sog‘lom bo‘ladi; 

- to‘laqonli nafas inson miyasining ishlash qobiliyatini oshiradi, aqliy faoliyatni 

samarador bo‘lishiga olib keladi; 

- to‘g‘ri nafas olish orqali inson sezgirligi, his qila olish qobiliyati kuchayadi va  

o‘zini barcha xavf-xatardan himoya eta oladi; 

-“Hush dar dam” natijasida hujayralar to‘yinib yashaydi, modda almashinuvi 

yaxshilanadi, tananing barcha yashirin imkoniyatlari yuzaga chiqadi. Inson butun 

koinot bilan uyg‘un bo‘ladi; 

 - mazkur rashha natijasida inson tanasi muqaddas ruhning manziliga aylanadi, 

astral tana harakati yaxshilanadi; 

- inson “hush dar dam” rashhasi asosida o‘zi uchun zaruriy uch jarayon - nafas 

olish, ovqat hazm qilish, qon aylanishni boshqarib, idora qila oladigan bo‘ladi. 

Natijada inson tanasidagi energiyaning asosiy markazlari uyg‘onadi.  

Demak, Yusuf Hamadoniy tomonidan kiritilgan “hush dar dam” rashhasi 

insonni eng yaqin yo‘l bilan kamolotga yetish imkonini beradi va uni go‘zal, uyg‘un 

qiladi. Prezidentimizning har gal xalqimizni ogohlikka, hushyorlikka da’vat etishlari 

bejiz emas. Milliy-ma’naviy merosimizdan yoshlarni atrofdagi voqea va hodisalarga 

hushyor munosabatda bo‘lish ruhida tarbiyalashda foydalanish zarur. Jamiyatimiz 

ma’naviyatini yuksaltirishda  hushyorlikni ta’minlash dolzarb hisoblanadi, bunda 

bobolarimiz qoldirgan milliy-ma’naviy merosimizga murojaat qilish muhimdir. 

